
વાસુદેવાનન્દસરસ્વતીકૃતમ્
કદા વૃન્દારણ્યે વિપુલયમુનાતીરપુલિને
ચરન્તં ગોવિન્દં હલધરસુદામાદિસહિતમ્ ।
અહો કૃષ્ણ સ્વામિન્ મધુરમુરલીમોહન વિભો
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૧॥
કદા કાલિન્દીયૈર્હરિચરણમુદ્રાઙ્કિતતટૈઃ
સ્મરન્ગોપીનાથં કમલનયનં સસ્મિતમુખમ્ ।
અહો પૂર્ણાનન્દામ્બુજવદન ભક્તૈકલલન
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૨॥
કદાચિત્ખેલન્તં વ્રજપરિસરે ગોપતનયૈઃ
કુતશ્ચિત્સમ્પ્રાપ્તં કિમપિ લસિતં ગોપલલનમ્ ।
અયે રાધે કિં  વા હરસિ રસિકે કઞ્ચુકયુગં
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૩॥
કદાચિદ્ગોપીનાં હસિતચકિતસ્નિગ્ધનયનં
સ્થિતં ગોપીવૃન્દે નટમિવ નટન્તં સુલલિતમ્ ।
સુરાધીશૈઃ સર્વૈઃ સ્તુતપદમિદં શ્રીહરિમિતિ
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૪॥
કદાચિત્સચ્છાયાશ્રિતમભિમહાન્તં યદુપતિં
સમાધિસ્વચ્છાયાઞ્ચલ ઇવ વિલોલૈકમકરમ્ ।
અયે ભક્તોદારામ્બુજવદન નન્દસ્ય તનય
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૫॥
કદાચિત્કાલિન્દ્યાસ્તટતરુકદમ્બે સ્થિતમમું
સ્મયન્તં સાકૂતં હૃતવસનગોપીસુતપદમ્ ।
અહો શક્રાનન્દામ્બુજવદન ગોવર્ધનધર

પ્રસીદેતિ ક્રોશન્નિમિષમિવ નેષ્યામિ દિવસાન્॥ ૬॥
કદાચિત્કાન્તારે વિજયસખમિષ્ટં નૃપસુતં
વદન્તં પાર્થેતિ નૃપસુત સખે બન્ધુરિતિ ચ ।
ભ્રમન્તં વિશ્રાન્તં શ્રિતમુરલિમાસ્યં હરિમમી
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૭॥
કદા દ્રક્ષ્યે પૂર્ણં પુરુષમમલં પઙ્કજદૃશં
અહો વિષ્ણો યોગિન્ રસિકમુરલીમોહન વિભો ।
દયાં કર્તું દીને પરમકરુણાબ્ધે સમુચિતં
પ્રસીદેતિ ક્રોશન્નિમિષમિવ નેષ્યામિ દિવસાન્॥ ૮॥
ઇતિ વાસુદેવાનન્દસરસ્વતીકૃતમ્ શ્રીકૃષ્ણલહરીસ્તોત્રં સમ્પૂર્ણમ્ ।

